Nafarroako Parlamentuko Mahaiak, 2014ko abenduaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita berma eta indartu ditzan prebentzioaren, detekzioaren eta jarraipenaren bidez GIB/hiesa desagerrarazteko ekintzak, hezkuntzakoak, esku-hartze sozialekoak eta osasun arlokoak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko abenduaren 1ean

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan xedatuaren babesean, ondoko mozioa aurkeztu dute, Osasun Batzordean eztabaidatu eta bozkatzeko:

Nafarroako Osasun Publikoko Institutuaren azken aldizkariaren arabera (78. zenbakia, 2014ko irailekoa), 2013an GIBagatiko 44 infekzio kasu berri diagnostikatu ziren, aurreko urtean baino 12 kasu gehiago. Horrek esan nahi du kasu kopurua % 37,5 areagotu dela, eta agerian uzten du infekzioaren goranzko joera. Hori oso larria da, kontuan hartuta kutsatzeari aurrea hartu ahal zaiola.

Horrekin lotuta, ezinbestekoa da egun eskuragarri dauden prebentzio-aukera guztiak aztertu eta ezartzea, eta hezkuntza arautu osoan lehentasuna ematea sexu-osasunerako beharrezkoa den heziketari.

Hezkuntza Departamentuak ez du beharrezkoa den erabakitasunez sartzen sexu- eta ugalketa-osasunari buruzko prestakuntza hezkuntza-sisteman, Sexu- eta ugalketa-osasunari eta haurdunaldiaren borondatezko etendurari buruzko martxoaren 3ko 2/2010 Lege Organikoan ezartzen den moduan.

Bestalde, GIB/hiesa detektatu eta prebenitze aldera gizartean esku hartzen urteak daramatzaten elkarte eta komunitate-zentroentzako finantzaketa publikoa drastikoki murriztu da azken urteotan eta erdiraino jaitsi da, eta Administrazio Publikoak ez ditu bere gain hartu entitate horiek egiten zituzten eta dituzten eginkizunak.

Erabaki proposamena

1. Nafarroako Parlamentuak Nafarroako Gobernua premiatzen du berma eta indartu ditzan prebentzioaren, detekzioaren eta jarraipenaren bidez GIB/hiesa desagerrarazteko ekintzak, hezkuntzakoak, esku-hartze sozialekoak eta osasun arlokoak, eta ziurta dezan erakunde publikoen ekimena osatzen eraginkortasuna eta efizientzia erakutsi duten elkarte eta komunitate-zentroen iraungarritasun ekonomikoa.

2. Nafarroako Parlamentuak Nafarroako Gobernua premiatzen du ekintza zehatzak abian jar ditzan Nafarroan arriskuko sexu-praktikekin lotuta gertatzen ari diren GIBaren kutsatze kasuen kopuru handia murrizteko.

3. Nafarroako Parlamentuak Nafarroako Gobernua premiatzen du sendotu eta finantza daitezen drogen arloko kalteak murrizteko programa, asko lagundu baitute GIB/hiesaren izurriaren kontrolaren alorrean.

Iruñean, 2014ko azaroaren 27an

Foru parlamentariak: Samuel Caro Sádaba, Bakartxo Ruiz Jaso eta Asun Fernández de Garaialde y Lazkano

